
Efni: Umsögn Samtaka verslunar og þjónustu um frumvarp til laga um breytingu á 
tollalögum, nr. 88/2005, með síðari breytingum, og lögum um vörugjald, nr. 97/1987, 
með síðari breytingum, 179. mál

SVÞ -  Samtök verslunar og þjónustu vísa til erindis efnahags- og viðskiptanefndar Alþingis, 
dags. 2. desember sl., þar sem óskað er umsagnar samtakanna um frumvarp til laga um 
breytingu á um breytingu á tollalögum og lögum um vörugjald (staðgengdarvörur 
kúamjólkur), 137. mál. SVÞ hafa kynnt sér framkomið frumvarp og taka samtökin undir það 
markmið þess að fella niður tolla og vörugjöld af staðgengdarvörum kúamjólkar. SVÞ gera 
hins vegar eina athugasemd er snýr að orðalagi frumvarpsins en í b. lið 1. gr. frumvarpsins er 
vísað til orðsins „vöruliðarins“ en ráða má að þar eigi að standa „undirliðarins“ enda er að 
óbreyttu verið að slá saman aðgreindum heitum .

Að gefnu tilefni vilja SVÞ um leið vekja athygli nefndarinnar á meingöllum á núverandi 
fyrirkomulagi varðandi tollaskrá og tollflokkum og varðar aðrar drykkjarvörur sem og 
tollflokkun varðandi mjólkurafurðir og með einum eða öðrum hætti fela í sér 
samkeppnishamlandi framkvæmd sem þessu frumvarpi er ætlað að afnema. Í því samhengi 
benda SVÞ m.a. á að ekki virðist sem íslenska ríkið hafi endurskoðað 
bráðabirgðafyrirkomulag sem kveðið er á um í bókun 3 við EES-samninginn og varðar 
framleiðsluvörur sem falla tollflokk tollskrárnúmera 2105 og 2106. Er um að ræða 
fyrirkomulag sem undanþiggur umræddar flokka gildissviði EES-samningsins en íslenska 
ríkinu bar að taka til endurskoðunar fyrir árslok 2007. Hins vegar liggur enn ekki fyrir 
endurskoðun á umræddri undanþágu sem felur í sér eins og áður segir að vörur, sem 
framleiddar eru úr tilteknum mjólkurvörum, eru undanþegnar eru gildissviði samningsins með 
tilheyrandi kostnaði og óhagræði fyrir íslenska neytendur.

Að sama skapi er viðhaldið háum tollum og vörugjöldum á ýmsum öðrum staðgengdarvörum 
kúamjólkar og má í því samhengi vekja athygli nefndarinnar á tollflokkun á ávaxtaíspinnum 
sem samkvæmt núverandi fyrirkomulagi bera 30% toll til viðbótar við vörugjöld, 
virðisaukaskatt og úrvinnslugjald á pappa og plast. Óumdeilanlega skekkir slík álagning 
verulega samkeppnisstöðu þessarar vöru gagnvart innlendri framleiðslu á vörum úr kúamjólk 
sem mikilvægt er að leiðrétta með hagsmuni innlendra neytenda að leiðarljósi.

Að mati SVÞ er mikilvægt að tekið sé tillit til framangreindra ábendinga ef vilji löggjafans er 
sá að rétta stöðu á öllum staðgengdarvörum kúamjólkar með hagsmuni íslenskra neytenda að 
leiðarljósi en ekki eingöngu tiltekinna og takmarkaðra hópa slíkra vara. Að öðru leyti gera 
SVÞ ekki frekari athugasemdir varðandi framangreint frumvarp að svo stöddu.

